
Frummælendur:

Katrín Jakobsdóttir, menntamálaráðherra

Þorgerður Katrín Gunnarsdóttir, alþingismaður

Ingólfur Ásgeir Jóhannesson, prófessor við Háskólann á Akureyri

Í pallborði sátu frummælendur ásamt  Eygló Harðardóttur, Framsóknarflokki,

Guðbjarti Hannessyni, Samfylkingunni, Kolbrúnu Stefánsdóttur, Frjálslynda flokknum og R. Lindu Skúladóttur, forstöðumanni Hringsjár, náms- og starfsendurhæfingu.

Í pallborði svöruðu ofangreindir fulltrúar nokkrum fjölda spurninga sem bárust úr sal en útaf stóðu þær spurningar sem koma hér á eftir. 
Fyrirspurnir til menntamálaráðherra, Katrínar Jakobsdóttur:
Ég er skráður atvinnulaus arkitekt og hef skráð mig í nám við Háskóla Íslands í haust. Ég á ekki rétt á láni frá LÍN því ég fell undir 10 ára hámarksregluna. 
1. Verður reglum LÍN breytt fyrir kosningar þannig að menn í minni stöðu geti hafið “nýtt” nám sem lánþegar og 10 ára reglan verði felld úr gildi?

Ingvar Gíslason

Svar KJ:
Það er verið að endurskoða úthlutunarreglur LÍN núna og meðal þess sem er til skoðunar er að rýmka svigrúm innan tíu ára reglunnar sem mér finnst fullkomlega eðlilegt, t.d. þannig að fólk geti tekið tvenns konar grunnnám á lánum en ekki eitt eins og nú er. Einnig kemur til greina að hækka þakið. 

1. Skólaganga öryrkja er langt undir því sem eðlilegt getur talist. Er ekki stór hluti ástæðunnar sú að aðgengi að skólakerfinu tekur ekki mið af þörfum allra þjóðfélagshópa ?
Grétar Pétur Geirsson

Svar KJ:

Staðreyndin er sú að innbyrðis munur í íslenska menntakerfinu er mikill og sést það t.d. á því að samkvæmt skýrslu Efnahags- og framfarastofnunarinnar (OECD), sem byggð er á tölulegum gögnum frá Hagstofu Íslands, hafði 31% Íslendinga á aldrinum 25–64 ára ekki lokið formlegu námi umfram skyldunám árið 2005. Það ár var mannfjöldi á Íslandi á aldursbilinu 25–64 ára 150.400. Það lætur því nærri að 45 þúsund Íslendingar á þessum aldri hafi aðeins lokið grunnskólanámi árið 2005, en 60 þúsund manns hafi lokið framhaldsskóla eða viðbótarnámi og önnur 45 þúsund manns hafi háskólapróf. Ég held að Íslendingar verði að auka fjölbreytni í námi og koma þannig til móts við þarfir ólíkra einstaklinga, öryrkja og annarra, t.d. með aukinni áherslu á skapandi greinar og svo framvegis.

1.Teljið þið að það sé mikilvægt að grasrótarsamtök eins og Félag lesblindra fái að segja skoðun sína og/eða gefa álit á málefnum sem viðkoma lesblindum og ráðaneyti landsins eru að vinna að eða styrkja? 

2. Félag Lesblindra hefur áhuga á að veita þeim skólum sem hafa staðið sig vel gangvart lesblindum nemendum sínum viðurkenningu sbr. Græna fána Landverndar. Myndi ráðherra styðja við það verkefni?

3. Félag lesblindra hefur verið að þróa námskeið þar sem verið að kynna og kenna á  þau verkfæri sem lesblindir geta notað sér til aðstoðar við lestur og skrift. 

Er áhugi hjá ráðaneytinu á að koma á samstarfi  við félagið, varðandi kynningu á þessum verkfærum  fyrir:

Kennara sem væru þá betur í stakk búnir að nýta verkfærin með nemendum.

Lesblindum nemendum.


Snævar Ívarsson, Félag lesblindra.
Svar KJ:
1. Já, það er mjög mikilvægt að hafa sem mest samráð við grasrótarsamtök á hvaða sviði sem það er og samtök á borð við Félag lesblindra eiga ekki að hika við að minna á sig við stjórnvöld.

2. Það hljómar spennandi og ég myndi gjarnan vilja heyra meira um það.


3.Sama og að ofan, myndi gjarnan vilja heyra meira um það verkefni. 

1. Hvernig ætlar þú að bregðast við þeim stuðningsúrræðum við fötluð börn til að þau njóti samskonar menntunar og aðrir á fullorðinsárum ?

Vantar fleiri úrræði inn í skólana, sem dæmi: Þroskaþjálfa, talmeinafræðinga, sjúkraþjálfara og iðjuþjálfa.
María Hreiðarsdóttir
Svar KJ : 
Það þarf að styðja áfram við stefnu okkar um skóla án aðgreiningar á öllum skólastigum. Þar hefur mikið verið gert á undanförnum árum hvað varðar aðstöðu og þjónustu en þeirri vinnu þarf að halda áfram.

Ég útskrifaðist árið 2003 af verslunarbraut. Ég hef reynt að fá vinnu eftir það en þar sem ég er heyrnarskert eru alls staðar lokaðar dyr. 
1. Svo maður spyr borgar sig að mennta sig? Þar sem táknmál er ekki viðurkennt.

Ragna Guðrún

Svar KJ:

Það á að viðurkenna táknmál sem móðurmál heyrnarlausra og tryggja táknmálinu þannig lögbundinn sess. Forgangsverkefni á næsta kjörtímabili.

1. Hvernig ætlar ráðherra að beita sér fyrir því að fræðsluskyldan nýtist sem best nemendum í upphafi framhaldsskólagöngu þannig að fræðsluskyldan verði að námi sem flestra og tryggja stöðugleika í námi þeirra? 
2. Verða þau sértæku úrræði sem ákveðnir framhaldsskólar og grunnskólar bjóða upp á tryggð með fjárframlagi?

3. Eru áform um að efla sértæk úrræði í framhaldsnámi til að fræðsluskyldan efli ekki einungis kennslu heldir leiði af sér raunverulegt nám við hæfi allra sem leita vilja sér menntunar?

Haraldur Haraldsson

Svar KJ:

16. grein framhaldsskólalaga nr.92/2008 fjallar um framhaldsskólapróf. Þar gefst nemendum kostur á að útskrifast eftir  90-120 eininga nám. Hér er um nýtt úrræði að ræða á framhaldsskólastigi og leiða má líkum að því að hægt verði að koma til móts við mun stærri hóp nemenda en hingað til, þar sem einungis er gerð krafa um að nemendur hafi lagt stund á  viðkomandi fjölda eininga. Í 34. grein laganna er kveðið á um þjónustu við nemendur með sérþarfir. Er hér um að ræða nýmæli hvað varðar nemendur með tilfinningalega eða félagslega örðugleika, sértæka námsörðugleika og veikindi, en þessir hópar hafa ekki verið tilteknir í lögum hingað til.

Í reiknilíkani því sem menntamálaráðuneytið styðst við til að ákveða fjárframlög til framhaldsskóla er sértæk þjónusta sérstaklega verðmerkt, s.s. vegna sérkennslu og ADL-þjónustu. Fjárframlög eiga því almennt að fylgja fjölda nemenda sem þurfa sérþjónustu. Ef um sértæk úrræði er að ræða í framhaldsskólum þar fyrir utan hefur ráðuneytið leitast við að styðja við slíkt eftir því sem fjárheimildir leyfa. 

Málefni grunnskólanna hafa verið flutt frá ríki til sveitarfélaga. 
1. Hvaða eftlitskerfi er til staðar til þess að sporna gegn því að nú á krepputímum sé ekki byrjað á því að spara í kennslu barna með sérþarfir. Hvort sem það er vegna fötlunar eða uppruna barnanna.

Guðbjörg Kristín Eiríksdóttir, Sjálfsbjörg
Svar KJ: 

Menntamálaráðuneytið hefur eftirlitshlutverki að gegna gagnvart grunnskólunum og mun sinna því, ekki síst með tilliti til fatlaðra barna, barna af erlendum uppruna og öðrum slíkum hópum. Sparnaður þarf að vera gagnsær og taka mið af því að staðinn sé vörður um kjarnastarfsemi skólanna og að nemendur eigi jafnan aðgang að námi.

Fyrirspurnir til menntamálaráðherra, Katrínar Jakobsdóttur og Þorgerðar Katrínar Gunnarsdóttur:

Um þjónustu fyrir fötluð börn úr grunnskóla, varðandi þjónustu í sjúkraþjálfun, iðjuþjálfun og talþjálfun.

1. Hvernig túlkar ráðherra 17. grein grunnskólalaga. Hvort þau eigi rétt á að fá fyrrgreinda þjónustu í skólunum, eða hvort viðkomandi þurfi að fara út um allar “trissur”

Kristín Helgadóttir
Svar KJ:

Það þarf að styðja áfram við stefnu okkar um skóla án aðgreiningar á öllum skólastigum. Þar hefur mikið verið gert á undanförnum árum hvað varðar aðstöðu og þjónustu en þeirri vinnu þarf að halda áfram. Eins og staðan er núna þurfa börnin mikið að fara á milli staða en með aukinni samvinnu heilbrigðis- og menntakerfis hlýtur að vera hægt að bjóða upp á samhæfðari þjónustu.
Spurningar með inngangi frá ÖBÍ og Þroskahjálp
Frumvarp til laga um framhaldsfræðslu og aðkomu samtaka fatlaðra að væntanlegum Fræðslusjóði:

Í frumvarpi til laga um framhaldsfræðslu er gert ráð fyrir Fræðslusjóði sem útdeilir fjármagni til fræðsluaðila vegna framhaldsfræðslu. Í stjórn fræðslusjóðsins er ráðgert að sitji átta manns, þar af koma 5 úr atvinnulífinu og þrír úr stjórnkerfinu. Enginn fulltrúi er tilnefndur frá ÖBÍ eða Þroskahjálp en þau samtök reka umfangsmikið námskeiðshald, Fjölmenntar fullorðinsfræðslu fatlaðra. 

1. Kemur til greina að endurskoða þetta ákvæði til að bæta aðkomu þeirra hópa sem standa utan við vinnumarkaðinn?
Svar KJ:

Lög um framhaldsfræðslu mega ekki aðeins miðast við þá sem hafa verið á vinnumarkaði og verður frumvarpið endurskoðað með þetta að leiðarljósi áður en það verður lagt fyrir á nýjan leik. 

Staða náms fyrir nemendur með þroskahömlun við HÍ.

Nú um tveggja ára skeið hefur verið starfrækt sérstakt nám við KHÍ sem nú er hluti af HÍ. Nám þetta hefur verið ætlað fólki með þroskahömlun og er það samdóma álit manna að það hafi gagnast nemendum mjög vel auk þess sem námstilboðið hefur vakið athygli hérlendis og erlendis. 

1. Munið þið beita ykkur fyrir því að nám þetta öðlist fastan sess innan veggja Háskólans ?  

2. Er gert ráð fyrir að næsta haust verði farið af stað með nýjan hóp í þessu námi?
Svar KJ:

Það er erfitt að svara þessu þar sem sjálfstæði háskóla um sitt námsframboð er umtalsvert og kemur menntamálaráðuneyti ekki beint að ákvörðunum um nám á einstaka námsbrautum.
Aukin sókn fatlaðra nemenda í starfsbrautir framhaldsskólanna.

Starfsbrautir fyrir fatlaða nemendur hafa verið starfsræktar við marga framhaldsskóla undanfarin ár. Nemendum sem sækja þær hefur fjölgað verulega og er m.a. gert ráð fyrir að mun stærri árgangur nemenda komi inn í starfsbrautir framhaldsskólanna haustið 2009 en útskrifast úr þeim í vor. 

1. Hvernig hyggst menntamálaráðuneytið koma til móts við stóra árganga í haust og næstu ár? 

2. Stendur til að fjölga starfsbrautunum eða breyta þeim ?  
Svar KJ:

Verið er að kortleggja stöðuna þessa dagana, m.a. með því að kalla eftir upplýsingum frá grunnskólum um fjölda fatlaðra nemenda sem útskrifast í vor. Allir fatlaðir nemendur sem sótt hafa um skólavist í framhaldsskólum hafa hingað til fengið inngöngu og ekki er búist við neinni breytingu þar á. Innritun fatlaðra nemenda í framhaldsskóla fer fram áður en hin hefðbundna innritun hefst og því hefur ráðuneytið svigrúm til að bregðast við í tíma ef til þarf að taka.
Fyrirspurnir til menntamálaráðherra, Katrínar Jakobsdóttur og Þorgerðar Katrínar Gunnarsdóttur og Ingólfs Ásgeirs Jóhannessonar:
1. Hvernig á að styðja og efla kennara til starfa nú þegar enn meiri kröfur eru gerðar til þeirra? 

2. Er hægt að efla 5 ára kennaramenntun og rannsóknir og þróunarverkefni á því samdráttarskeiði sem er framundan?

Dóra S. Bjarnason, prófessor við HÍ, 
formaður rannsókarstofu um skóla án aðgreiningar.

Svar KJ:
Kröfur til kennara hafa vissulega aukist og margir kennarar tala um aukið álag samhliða auknum kröfum, ekki aðeins um kennslu heldur líka alls kyns þjónustu. Það þarf að styðja kennara í starfi og mér finnst mikilvægt að það sé gert t.d. með því að eiga sem mest samráð og samtal við kennara um þróun skólastarfs.

Það er ljóst að samdrátturinn mun verða til þess að það hægist á ýmsu innan menntakerfisins en hann má ekki verða til þess að allt fari í stopp. Við leggjum áherslu á að halda dampi í rannsóknum og þróun þó að minna verði um fjármuni og ekki hægt að gera hlutina eins hratt og fólk vill.
Svar Ingólfs:

Í fyrri spurningunni er gefin sú forsenda að gerðar séu enn meiri kröfur til kennara en áður. Almennt séð hygg ég að sú forsenda sé rétt – ef miðað er við nokkurra áratuga tímabil en veit ekki hvort hún er rétt ef miðað er við fárra ára tímabil, t.d. þessa öld, þótt ég reyndar telji sennilegt að efnahagsástandið hafi aukið álag í skólum. Auðvitað er hægt að styðja og efla kennara á marga vegu, sbr. síðari spurninguna. 
Varðandi hvort sé hægt að efla fimm ára kennaramenntun, rannsóknir og þróunarverkefni, þá hefst fimm ára kennaranám næsta haust þannig bara með lengingunni hlýtur að koma efling þess, vonandi með meiri kennslufræðilegri þekkingu á skóla án aðgreiningar og sérkennslu, þegar hún á við. 
Varðandi rannsóknir og þróunarverkefni, þá tel ég að rannsóknum í menntunarfræðum hafi fleygt fram á sl. 15 árum; fyrir þann tíma voru tiltölulegar umfangslitlar rannsóknir á sviðinu miðað við það sem nú er. Þetta gildir um skóla án aðgreiningar – en samt viljum við vita meira og við viljum líka nota þá þekkingu sem hefur aflast, t.d. í kennaramenntuninni. Í innleggi mínu nefndi ég hættuna á því að þróunarverkefni myndu líða vegna efnahagsástandsins og vísa til orða minna í því.
Fyrirspurn til fulltrúa allra stjórnmálaflokka:
Spurningar með inngangi frá ÖBÍ og Þroskahjálp

Niðurskurður í þjónustu við fólk með fötlun í grunnskólum landsins.

Mörg sveitarfélög hafa farið illa út úr fjármálakreppunni. Þjónusta við fólk með fötlun hefur verið í lágmarki og því er fólk hrætt við niðurskurð á þjónustu við þann hóp í grunnskólum landsins. 

Munu þau sveitarfélögin fá aukið fjármagn til að mæta þörf á þjónustu við fatlað fólk í grunnskólum landsins?

Svar KJ:

Menntamálaráðuneytið hefur eftirlitshlutverki að gegna gagnvart grunnskólunum og mun sinna því, ekki síst með tilliti til fatlaðra barna, barna af erlendum uppruna og öðrum slíkum hópum. Sparnaður þarf að vera gagnsær og taka mið af því að staðinn sé vörður um kjarnastarfsemi skólanna og að allir nemendur eigi jafnan aðgang að námi. Ég get ekki lofað auknu fjármagni til sveitarfélaganna en það hefur verið óskað eftir samráði við þau um þeirra sparnaðarhugmyndir í skólakerfinu.

Þjónusta við fólk með fötlun í framhalds- og háskólum.

1. Mun fjámálakreppan hafa áhrif á þjónustu við fatlaða nemendur í framhalds- og háskólanámi á einhvern hátt? (t.d. hvað varðar fjölda nemenda sem eru teknir inn) 

2. Er aðgengi fatlaðra að einkaskólum tryggt hvað varðar þjónustu við heyrnarskerta, sjónskerta og hreyfihamlaða nemendur?
Svar KJ:

Háskólarnir hafa opnað dyr sínar fyrir nemendum þrátt fyrir kreppuna. Ég þekki ekki nákvæmlega til aðstæðna í einkaskólunum hvað varðar þessa þjónustu en hún er líklega nokkuð mismunandi milli skóla. Ég vil svo segja að verið er að kortleggja stöðuna í sérdeildum skólanna þessa dagana, m.a. með því að kalla eftir upplýsingum frá grunnskólum um fjölda fatlaðra nemenda sem útskrifast í vor. Allir fatlaðir nemendur sem sótt hafa um skólavist í framhaldsskólum hafa hingað til fengið inngöngu og ekki er búist við neinni breytingu þar á. Innritun fatlaðra nemenda í framhaldsskóla fer fram áður en hin hefðbundna innritun hefst og því hefur ráðuneytið svigrúm til að bregðast við í tíma ef til þarf að taka.

Réttur fatlaðs fólks til símenntunar.

Fatlað fólk á undir högg að sækja á vinnumarkaði, margir eru án atvinnu og enn aðrir vinna á vernduðum vinnustöðum. Margt fatlað fólk á því ekki réttindi í starfsmennta​sjóðum og hefur því ekki sömu möguleika til endur- og símenntunar eins og þeir borgarar sem eru á almennum vinnumarkaði. Ríkissjóður hefur því veitt fé til símenntunar fatlaðra með samstarfssamningi milli menntamálaráðuneytis annars vegar og Þroskahjálpar og Öryrkjabandalags Íslands hins vegar. Þetta framlag er ákveðið í fjárlögum hvers árs og stendur straum af þeirri starfssemi sem Fjölmennt - fullorðinsfræðsla fatlaðra sinnir á landsvísu í samstarfi við símenntunarmiðstöðvar á landsbyggðinni. Nú er í farvatninu lög um framhaldsfræðslu sem skilgreinir þarfir þeirra hópa samfélagsins sem minnsta formlega menntun hafa. Í þeim drögum sem nú eru til meðferðar hjá menntamálanefnd Alþingis er fatlaðra ekki getið sérstaklega. Stjórn Fjölmenntar hefur komið með ábendingar þar að lútandi sem eru nú til skoðunar. 

1. Spurning til ráðamanna í menntamálum snýr þvi að símenntum fatlaðs fólks - hvernig hægt er að tryggja fötluðu fólki rétt til sí- og endurmenntunar og hvort það þurfi ekki að gera með skýrum hætti í nýjum lögum um framhaldsfræðslu?
ÖBÍ/Þroskahjálp

Svar KJ:
Mitt svar við þessu er að strax þegar frumvarpið var lagt fram gerði ég athugasemd við þetta en ég tel mjög mikilvægt að ný lög um framhaldsfræðslu taki til allra hópa. Þess vegna þarf að tryggja rétt fatlaðra með skýrum hætti í þessum nýju lögum.

1. Viljið þið beita ykkur fyrir auknum úrræðum í skólakerfinu fyrir nemendur á leikskólaaldri og upp úr sem stríða við skrif-les-stafsetninga-talna og nótnablindu o.fl. ?

2. En afleiðingar ófullkomins skólakerfs leiðir til skertrar fjárhagsafkomu, félagslegrar einangrunar svo sem eineltis og í versta falli sjálfsvíga. 

Helga Björk Magnúsdóttir Grétarsdóttir, kennari til 30 ára.

Svar KJ: 
Það tel ég sjálfsagt að skoða.
1. Vilt þú standa fyrir því að komið verði á fót: Embætti umboðsmanns borgara á Íslandi, til að vinna gegn mismunun og misrétti á Íslandi. Til að mynda að gera fólki fært að sækja fram rétt sinn til dómstóla landsins óháð fjárhagslegri getu ?

Lyftum mennskunni í æðra veldi með virðingu, frelsi, jafnræði og náungakærleika að leiðarljósi.

Helga Björk G. Magnúsdóttir, tónlistarkennari og suzukisöngþjálfi.

Svar KJ:
Við í Vg höfum lagt áherslu á að allir geti sótt sér rétt sinn óháð efnahag, t.d. með skýrt skilgreindum gjafsóknum. Umboðsmaður Alþingis er svo embætti sem borgarar eiga að geta leitað til til að sækja rétt sinn. 

Svar Ingólfs: 

(Helga Björk Magnúsdóttir tónlistarkennari beindi til mín, skriflega, spurningum um eineltisstofu á svipuðum grundvelli og Stígamót og um embætti umboðsmanns borgara á Íslandi til að gera fólki fært að berjast gegn mismunun og misrétti. Þessum spurningum hafði verið beint til stjórnmálafólksins á fundinum.) 

Í sem allra stystu máli eru þessar hugmyndir áhugaverðar. Stígamót hafa sannað gildi sitt en þá ber líka að hafa í huga til samanburðar að þau samtök standa föstum fótum í femínískri hugmyndafræði en hætt er við að þolendur eineltis búi ekki yfir sambærilegri hugmyndafræði til að byggja starfið á. Ég hygg að þörfin sé til staðar en matsatriði hvort henni verður sinnt á þennan veg. Varðandi umboðsmann borgara til að hjálpa fólki sem verður fyrir óskilgreindri mismunun er hugmyndin líka áhugaverð – en því má líka velta fyrir sér hvort ekki sé rétt að kanna árangur af sambærilegum embættum erlendis svo og af starfi kærunefndar jafnréttismála, talsmanns neytenda og umboðsmanns barna og læra af því starfi, að ógleymdu embætti umboðsmanns alþingis.

Spurningar til frummælenda og stjórnmálamanna í pallborði:
1. Teljið þið að það sé hægt að fá kennara sem eru komnir á eftirlaun sem stoð við nemendur með sérþarfir, í skólum landsins ?

Slík aðgerð væri hrein viðbót við það sem fyrir er – ein leið til að auka þjónustu við fatlaða sérstaklega.

Halldór S. Guðbergsson og Lilja Þorgeirsdóttir, ÖBÍ
Svar KJ:

Það er góð hugmynd sem ég mun láta skoða verði ég áfram í embætti.
Svar Ingólfs: 
Þetta er áhugaverð leið. Reyndar held ég að hún sé í einhverjum mæli farin, a.m.k. þekki ég kennara á eftirlaunum sem eru í hlutastarfi við einhvers konar sérkennslu/-aðstoð. Ástæða væri til að kanna hvort mikið er um það og hvernig það hefur þá reynst og hvað þessi leið kæmi til með að kosta umfram tveggja kennara kerfi eða fagvinnu iðjuþjálfa og þroskaþjálfa. Ef hugsunin er sú að leita til þeirra sem sjálfboðaliða er ekkert nema gott um hana að segja, ef kennararnir fengjust til þess.

Svar R.Lindu Skúladóttur:

Ég tel að þetta sé hægt og sé alveg sérstaklega áhrifamikil leið.  Hér í Hringsjá hefur þessi leið reyndar verið farin um allnokkurt skeið, hér eru almennt 1-3 kennarar sem hafa í raun lokið starfsferli sínum. Við höfum leitað til þeirra og þeir tekið að sér afmörkuð verkefni við sér stuðning og kennslu við einstaka nemendur  Auk þess hefur þróunin orðið þannig hér í Hringsjá að kennarahópurinn er „þroskaður“, þ.e.a.s. nokkuð hár meðal aldur. Reynslan sýnir að hin mikla og fjölbreytta reynsla sem kennarar hafa öðlast á löngum starfsferli reynist sérstaklega vel í einstaklingsmiðaðri kennslu. Auk þess er þetta hópur fólks sem hefur enn starfsorku og vilja til að miðla reynslu sinni.
Svo er hinsvegar spurning hvernig að þessu gæti verið staðið, og þá erum við væntanlega að tala um aukið fjármagn. En þá minni ég á hversu gífurlega arðbær menntun og endurhæfing er, sérstaklega til lengri tíma litið.  Meðfylgjandi er glæran sem ég kynnti á umræddum fundi. 
Svar KS:

 Ég tel þetta fína hugmynd og hef alltaf verið hlynnt því að nýta þá sem hafa þekkingu og getu sem best, óháð kyni, aldri eða kynþætti. Ég tel að það þurfi að hækka frítekjumarkið eitthvað til að laða fólk til að vinna áfram þannig að sem flestir njóti góðs af. Ég vil einnig opna á fleiri breytingar í menntakerfinu þó það sé nokkuð opið og aðgengilegt, öðrum en fötluðum. Ég hef til dæmis verið með tillögur í kennslumálum á íslensku fyrir útlendinga og leyfi mér að senda ykkur hér slóð á blogggrein mína um það mál. http://kolbrunerin.blog.is/blog/kolbrunerin/month/2007/10/   

1. Hversu vel er tryggður réttur fatlaðra barna til að njóta jafnréttis til náms á við aðra?

2. Hvaða úrræði/hjálpartæki standa til boða í skólum landsins, eru þau misgóð eftir skólum/landshlutum/fötlun barns?

3. Eiga börn sem þurfa nauðsynlega að nota ómeðfærileg hjálpartæki rétt á því að vera með eitt tæki á heimili sínu en annað í skóla?

4. Hver ber ábyrgð á að útvega hjálpartæki við slíkar aðstæður, skólinn eða hjálpartækjastofnun?

Daníel Ísebarn Ágústsson, lögfræðingur ÖBÍ
Svar KJ:

1. Réttur fatlaðra nemenda er tryggður í lögum til 18 ára aldurs, jafn sem annarra nemenda.
2. Ekki liggur fyrir heildstætt yfirlit yfir hjálpartæki í skólum landsins en almennt er leitast við að mæta þörfum allra nemenda, bæði hvað varðar sérúrræði í námi og aðstöðu.

3. Samkvæmt reglum Tryggingastofnunar ríkisins er henni heimilt að veita styrki vegna tveggja hjálpartækja af sömu gerð til mikið fatlaðra einstaklinga vegna skólagöngu sinnar. Þá er gert ráð fyrir að annað tækið sé notað á heimili viðkomandi og hitt í skóla eða á stofnun.

4. Viðkomandi einstaklingur eða forráðamaður hans sækir um styrk til hjálpartækjakaupa til Tryggingastofnunar ríkisins.

Svar Ingólfs: 

Ef spurt er lögfræðilega eða í reynd þekki ég ekki svörin en þegar kemur að skilningi og kostnaði get ég velt vöngum yfir spurningunum. Til dæmis tel ég að réttur fatlaðra barna til jafnréttis verði aldrei tryggður með löggjöf einni saman heldur skilningi samfélags og kennara og stundum skipta peningar sköpum. Ég tel víst að úrræði séu ólík eftir landshlutum og auðvitað hljóta þau að eiga að miðast við þarfir barns eftir því sem kostur er. Mér finnst númer þrjú vera athyglisverð spurning því að ég hef heyrt um þennan vanda en hver á að útvega hjálpartækið get ég ekki svarað. Ég get þó sagt að jafnvel þótt einhver annar en skóli beri formlega ábyrgð þá sé í mörgum tilvikum rétt að skóli hlutist til um málið nemandanum til gagns og af umhyggju við hann.
Svar KS:
1. Réttur fatlaðra barna er ekki nógu vel tryggður að mínu áliti. Að vísu segir að allir skuli vera jafnir til náms en mikið vantar upp á að framkvæmdin sé fullnægjandi og viðhorfum mjög ábótavant. Eins og þetta er núna er það í valdi skólastjóra hvaða nemendur þeir taka inn og geta vísað fötluðum frá sínum skóla. Þetta er kæranlegt eins og menn vita eflaust. Skólar eiga að vera aðgengilegir en mjög margir eru það alls ekki.  

2. Þetta er flókin spurning og erfitt að gera henni tæmandi skil. Þarna skarast hver ber ábyrgð á hverju. Skólar bera ábyrgð á því sem er almennt og viðkemur t.d. tölvumálum að mestu leyti en Sjúkratryggingastofnun ríkisins eða Hjálpartækjamiðstöðin bera ábyrgð á að afgreiða sérhæfðari hjálpartæki. Sem dæmi fyrir hreyfihamlaðan einstakling í grunnskóla leggur skólinn til borðið en sjúkratryggingastofnun hjólastólinn.  Vandamálin eru meiri þegar kemur að framhaldsskólum en þá er togstreitan á milli Svæðisskrifstofu og skólans. Ég tel að ákveðinn mismunur sé á milli landshluta en veit ekki með mismunun eftir fötlun. Geri ráð fyrir að aðgengismál séu víða algengasta vandamálið.

3. Í sumum tilfellum virðist það nást í gegnum kerfið að börn fái tvö hjálpartæki  þegar um er að ræða skóla og heimili og vísa ég þar í reglugerð frá des 2008 en þar segir í 3.grein.

Sjúkratryggingum Íslands er heimilt að veita styrki vegna tveggja hjálpartækja af sömu gerð til mikið fatlaðra barna og unglinga sem vegna skólagöngu (leikskóla og grunn​skóla) eða dvalar á þjálfunar- og dagvistunarstofnunum yrðu ella að vera án hjálpar​tækja sinna daglangt. Skal þá annað hjálpartækið vera til nota á heimili og hitt í skóla eða á stofnun. Hér er að jafnaði um að ræða sérhannaða stóla, standgrindur og göngu​grindur.

Ef  hinsvegar  foreldrar fatlaðs barn eru fráskilin og barnið þarf sérbúið rúm er óvíst að það yrði samþykkt að tvö rúm fengjust afhent.   

4. Ábyrgðin er fyrst og fremst foreldra fatlaðs barns að gera kröfur og fylgja því eftir með hörku og harðfylgi að staðið sé við lög og reglugerðir. Sjúkra- og iðjuþjálfarar fylgja eftir umsóknum og upplýsa forráðamenn og foreldra um hvað sé til og hvað sé hægt að fara fram á. Það er varla von til þess að foreldrar þekki þennan frumskóg sem þessi málaflokkur er. Í raun vantar heildarskilgreiningu á því hver ber ábyrgð en það er enginn einn eins og fram hefur komið í fyrri svörum mínum,en ég vísa í nýlegan dóm um ábyrgð móður vegna slyss í skóla þar sem barn hennar hafði slasað kennara. Nú hlýtur að vaxa áherslur á að fötluð börn fái sérstakan fylgdarmann inn í skólana.
